
SIARAN MEDIA

BANK RAKYAT PERKUKUH KERJASAMA SERANTAU DALAM KEWANGAN
ISLAM MENERUSI iSHAR 2026

KUALA LUMPUR, 2 OKTOBER 2026 — Bank Rakyat terus memperkukuh peranannya
sebagai peneraju pemikiran Syariah dalam industri kewangan Islam menerusi
penganjuran Persidangan Meja Bulat Cendekiawan Syariah Antarabangsa (iSHAR)
2026, dengan kerjasama strategik Association of Shariah Advisors in Islamic Finance
(ASAS).

Memasuki penganjuran kali keenam, iSHAR 2026 tampil menerusi Edisi Serantau
(Regional Edition) yang memberi penekanan kepada perbincangan isu Syariah, tadbir
urus dan operasi yang menjadi kepentingan bersama negara-negara serantau.
Pendekatan ini bertujuan memperkukuh kerjasama rentas sempadan, menggalakkan
perkongsian pengalaman dan amalan terbaik serta meneroka penyelesaian lebih

menyeluruh terhadap cabaran semasa dalam landskap kewangan Islam.

Pengerusi Bank Rakyat, Datuk Mohd Irwan Mohd Mubarak dalam ucapan alu-aluan
berkata, “Penyelidikan dan pengembangan ilmu Syariah merupakan asas kemajuan
industri. Kita memerlukan penyelidikan yang berpijak pada realiti operasi, inovasi yang
memelihara matlamat Syariah serta modal insan yang mampu menghubungkan

kefahaman hukum dengan keperluan ekonomi semasa.”

“‘Bagaimanapun, kepakaran sebuah institusi sahaja tidak memadai untuk menangani
cabaran yang merentas bidang kuasa dan pasaran. Kerjasama strategik antara institusi
kewangan, badan pengawal selia, institusi kefatwaan, institusi akademik dan pakar

industri amat penting untuk membangunkan penyelesaian Syariah yang relevan, praktikal

dan berimpak — seiring dengan aspirasi "Untuk Semua” oleh Bank Rakyat,” menurut

Datuk Mohd Irwan.

Maijlis Perasmian iSHAR 2026 telah disempurnakan oleh Menteri di Jabatan Perdana
Menteri (Hal Ehwal Agama), Yang Berhormat Senator Dr. Zulkifli Hasan, yang mewakili

Perdana Menteri, Yang Amat Berhormat Dato’ Seri Anwar Ibrahim.

iSHAR 2026 perkasa perkongsian kepakaran dan penyelesaian Syariah bagqi

mendepani cabaran industri kewangan Islam

Persidangan dua hari yang berlangsung pada 1 hingga 2 Oktober 2026 di Hotel
InterContinental, Kuala Lumpur itu menghimpunkan kira-kira 180 peserta, termasuk

43 cendekiawan dan sarjana Syariah terkemuka dalam bidang kewangan Islam.

Penyertaan turut melibatkan wakil Bank Negara Malaysia (BNM), Majlis Penasihat
Syariah Bank Negara Malaysia (SAC BNM), Suruhanjaya Sekuriti Malaysia (SC), Majlis
Penasihat Syariah Suruhanjaya Sekuriti Malaysia (SAC SC), institusi kewangan Islam
dan institusi akademik, selain cendekiawan serta pakar kewangan Islam dari Brunei

Darussalam, Indonesia, Singapura dan Thailand.

Menerusi pendekatan perbincangan meja bulat yang berstruktur, iISHAR 2026 menjadi
wadah strategik untuk memperkukuh perkongsian ilmu, pandangan dan pengalaman, di
samping menghasilkan cadangan penyelesaian praktikal bagi menangani cabaran

semasa industri kewangan Islam.

Antara topik utama yang dibincangkan ialah kerangka dan pengaplikasian Al-ljarah
Thumma Al-Bay’ (AITAB); isu ketidakpatuhan Syariah dalam kontrak Tawarrugq, ljarah,
Musharakah dan Mudharabah; aplikasi jual beli hak tidak ketara (Mawsuf fi al-
Dhimmah); struktur wakaf tunai dalam perbankan Islam; serta isu Syariah dan operasi

berkaitan amalan Ar-Rahnu.



y
?l

'.’.;\_ BANKRAKYAT

Bank Pilihan Anda

-
\7,7‘-‘/\

Dapatan dan resolusi daripada persidangan itu dijangka dapat menyumbang kepada
pengukuhan tadbir urus Syariah, penyelarasan amalan Syariah serta pembangunan
dasar, garis panduan dan amalan terbaik dalam industri kewangan Islam di peringkat

serantau.

Pada masa sama, iSHAR 2026 memperkukuh jaringan kerjasama profesional antara
institusi kewangan, badan kawal selia, institusi kefatwaan dan institusi akademik dalam

membangunkan penyelesaian Syariah yang lebih berkesan, relevan dan praktikal.

Penganjuran iISHAR 2026 turut mencerminkan komitmen berterusan Bank Rakyat dalam
memacu budaya penyelidikan, inovasi dan kolaborasi strategik dalam bidang Syariah,
selaras dengan aspirasi LEAD30 untuk memperkukuh kedudukan Bank Rakyat sebagai
institusi kewangan Islam yang menerajui pembangunan ilmu, penyelidikan dan inovasi

Syariah.

Melalui platform ini, Bank Rakyat berhasrat untuk terus menyumbang kepada
pembangunan ekosistem kewangan Islam yang lebih kukuh, inklusif, progresif dan
mampan, sekali gus meningkatkan daya saing industri di peringkat serantau dan

antarabangsa.

